
Muktipurasthadevi Stotram

મુક્તિપુરસ્થદેવીસ્તોત્રમ્

નિખિલનિગમવેદ્યં તાવકાનં ચરિત્રં
નિગદિતુમસમર્થસ્તત્ત્વબોધસ્વરૂપે ।

ભગવતિ તદપિ ત્વાં ભક્તિભારાકુલોઽહં
કથમપિ જગદીશે સ્તોમિ મુક્તિસ્થલસ્થે ॥ ૧॥

સતતવિનતભક્તવ્રાતચિતામ્બુજાર્તિ  -
પ્રશમનકુશલોદ્યદ્રાગપાદારવિન્દે ।

અગતિરગસુતેઽહં ત્વત્પ્રસાદાભિલાષી
ભગવતિ નિયતં ત્વાં નૌમિ મુક્તિસ્થલસ્થે ॥ ૨॥

જનનમરણઘોરક્ષ્વેલવારાકરાન્તઃ-
પતન વિવશલોકત્રાણદક્ષાન્ કટાક્ષાન્ ।

જનનિ તવ દયાર્દ્રાન્ નિન્દિતેન્દીવરાભા-
નનુદિનમાય મહ્યં દેહિ મુક્તિસ્થલસ્થે ॥ ૩॥

વિશિષ્ટપદપઙ્કજસ્રુતમરન્દસસવન-
પ્રહૃષ્ટધરણીસુરભ્રમરસઞ્ચયૈરઞ્ચિતે ।

ત્રિવિષ્ટપસમે ગુણૈર્મહતિ મુક્તિગહ સ્થિતા-
મભિષ્ટુતકથામુમામનિશમાશ્રયે શાશ્વતીમ્ ॥ ૪॥

અતિત્વરમુદિત્વરપ્રણયપેશલાલોકન-
પ્રવૃદ્ધકુતુકાકુલસ્મરહરાઙ્ગસઙ્ગોત્સુકે   ।

જગત્ત્રિતયભૂષણં જનનિ મુક્તિગેહસ્થિતે
પદદ્વિતયમન્વહં મયિ નિધેહિ શલાત્મજે ॥ ૫॥

સરોજદળલોચનાં સતતલિપ્તગોરોચનાં
વિનોદિતગજાનનાં વિમલપૂર્ણચન્દ્રાનનામ્ ।

નમામિ ગિરિનન્દનાં નતવિરિઞ્ચસઙ્ક્રન્દનાં
વિવેકિકૃતભાવનાં વિહિતમુક્તિગેહાવનામ્ ॥ ૬॥

સુરાસુરનમસ્કૃતે સુલલિતાઙ્ગદાલઙ્કૃતે
મુનીન્દ્રનિહારતે મુદિતભક્તલોકાવૃતે ।

મનોહરતરાકૃતે મદનવૈરિસમ્માનિતે
મહેશ્વરિ નમોઽસ્તુ તે મહિતમુક્તિસદ્માસ્થિતે ॥ ૭॥

મનોજ્ઞનયનાઞ્ચલં મનસિજાહિતે ચઞ્ચલં
કુચદ્વયજિતાચલં ઘૃસૃણરઞ્જિતોરસ્સ્થલમ્ ।

મહત્તમદયાકુલં મનસિ મે સદા નિસ્તુલં
મહઃ સ્ફુરતુ નિશ્ચલં મહિતમુક્તિગેહોજ્જ્વલમ્ ॥ ૮॥

મનોજન્મારાતેર્મહિષિ મહિષધ્વંસિનિ શિવે
દુનોમ્યાપન્નોઽહં મરણમનુચિન્ત્યાતિભયદમ્ ।

મનોજ્ઞં તે પાદદ્વયમરુણપાથોજસદૃશં
વિનોદાય સ્યાન્મે વિલાસિતતના મુક્તિનિલયે ॥ ૯॥

ભવામ્ભોધિં  ઘોરં વિષયચયકલ્લોલવિષમં
જવાદુત્તીર્યાર્તવ્યસનશમનાત્યન્તનિપુણે ।

ભવાનિ ત્વન્નેત્રપ્રસૃતગુરુકારુણ્યજલધૌ
ભવાનિ સ્નાતોઽહં દિવસમનુ મુક્તિસ્થલગતે ॥ ૧૦॥

વિમોહાદ્યૈર્બદ્ધો વિવશતરચિત્તોઽહમનિશં
પ્રમાદં તે લબ્ધં પરમસુખસન્દાયિનિ શિવે ।

રમાનાથામ્ભોજાસન હરિહયાદ્યાતગુણ
નમામિ ત્વાં ભક્ત્યા મુહુરપિ  ચ મુક્યાલયગતે ॥ ૧૧॥

દુર્ગા હતરિપુવર્ગાં દુર્ગાયિતમુક્તિસદનસન્નિહિતામ્ ।
ભર્ગાહતામુપાસે સર્ગાવનહરણકર્તૃભૂતાં તામ્ ॥ ૧૨॥
શમ્બરરિપુહરદયિત તુમ્બુરુભૃગુનારદાદિવિનુતપદે ।
અમ્બુરુહાક્ષિ સદા મામમ્બ રમે પાહિ મુક્તિગેહગતે ॥ ૧૩॥
સ્મરશરનિકરવિદારિતપુરહરસુખવિતરણાતિનિપુણતનો ।
ઉરુતરદુરિતમશેષં પરિહર મમ ગૌરિ મુક્તિ પુરલસિતે ॥ ૧૪॥
ચણ્ડતરાહિતમણ્ડલખણ્ડનચણ્ડે નમોઽસ્તુ હતમુણ્ડે ।
કુણ્ડલમણ્ડિતગણ્ડે ચણ્ડહરે ચણ્ડિ મુક્તિગેહિનિ તે ॥ ૧૫॥

ગિરિતનયે મયિ રમતામરુણતરં ચરણયુગલમનુદિવસમ્ ।
હરદયિતે સુરમહિતે વરમયિ તે મુક્તિગેહપરિલસિતે ॥ ૧૬॥
અદ્રીશનન્દિનિ દયામૃતવારિરાશે

વિદ્રાવિતારિનિવહે નતલોકબન્ધો ।
ભદ્રાર્થદે નિજપદાબ્જજુષાં  જનાનાં

રુદ્રાણિ મુક્તિનિલયાધિગતે નમસ્તે ॥ ૧૭॥
કીનાશદણ્ડમનુચિન્ત્ય ભયેન નિત્યં

સ્નાનાસનાદિષુ ચ નોત્સુકમાનસં મામ્ ।
મેનાશયાતિસુખદાયિનિ પાહિ બદ્ધં

નાનાશયા જનનિ મુક્તિપુરાધિવાસે ॥ ૧૮॥
સુભ્ભાદિઘોરતરવીરસુરારિવૃન્દ-

ડભ્ભાપહે નતજનાવનલોલબુદ્ધે ।
જભ્ભારિવન્દિતમુમે ચરણદ્વયં તે

સમ્ભાવયામિ હૃદિ મુક્તિનિકેતનસ્થે ॥ ૧૯॥
હસ્તાલસત્ત્રિશિખકૃત્તલુલાયશસ્ત-

મસ્તાતિશોભિતમનોજ્ઞપદારવિન્દે ।
ચિત્તામ્બુજં મમ પુનીહિ સમાશ્રિતાનાં

હૃત્તાપહારિણિ લસત્તનુ મુક્તિગેહે ॥ ૨૦॥
ગર્વાદિદોષરહિતાશયસાધુલોક-

નિર્વાણદાનનિપુણે કરુણાપયોધે ।
સર્વાપરાધમયિ મે સતતં ક્ષમસ્વ

શર્વાણિ મુક્તિપુરવાસિનિ શલકન્યે ॥ ૨૧॥
શરણાગતસ્ય કરુણાનિધે શિવે

હર સારસાક્ષિ તરસા મમામયમ્ ।
ચરણં ત્વદીયમરુણ હૃદમ્બુજે

કલયામિ મુક્તિનિલયાધિવાસિનિ ॥ ૨૨॥
ઉરુમેહરોગપરિમોહિતઃ શિવે

કરવૈ કિમદ્ય પુરવૈરિવલ્લભે ।
વિધિના હતં ત્વમધુના સદૈવ માં

પરિપાહિ મુક્તિપુરવાસલાલસે ॥ ૨૩॥

ચરિતાનિ દેવિ દુરિતાપહાનિ તે
પરિકીર્તયાનિ સુરકીર્તિતાન્યહમ્   ।

અયિ ત મહેશદયિતે દયા ભવે-
દવનાય મુક્તિભવનાધિવાસિનિ ॥ ૨૪॥

સજલામ્બુદનીલબાલભારે નિજલાવણ્ય વિમોહિતાઙ્ગજારે  ।
અચલાધિપનન્દને મતિઃ સ્યાદચલા મે ત્વયિ મુક્તિગેહવાસે ॥ ૨૫॥
મદનાન્તકવલ્લભે શિવે તે વદનામ્ભોરુહમેવ સર્વદા મે ।
વિતનોતુ સુખં સમન્દહાસં સુતનો મુક્તિનિકેતનાધિવાસે ॥ ૨૬॥
ગળસીમનિ લમ્બમાનશુમ્ભત્તુળસીદામલસદ્ભુજાન્તરાળમ્ ।
કળભાષિણિ ભાસતાં મદન્તઃ કળભામોદિનિ મુક્તિગેહગે તે ॥ ૨૭॥
ગજકુમ્ભમદાપહં ત્વદાય કુચકુમ્ભદ્વયમમ્બ માનસે મે ।
રથડભ્ભહરં નિતમ્બબિમ્બં સતતં ભાતુ ચ મુક્તિસદ્મસંસ્થે ॥ ૨૮॥
ગજરાજકરાદૃતોરુ મોદાદજરારાધિતપાદપઙ્કજે ત્વમ્ ।
રુચિરાઙ્ગિ  શિવે ભવાન્ધકૂપાદચિરાદુદ્ધર મુક્તિગેહગે મામ્ ॥ ૨૯॥
શરણાગતલોકપારિજાતાવરુણાવાજિવિધાવપારિજાતા ।
મરણાધિહરૌ શિવે ત્વદીયૌ ચરણૌ મુક્તિપુરસ્થિતે ભજેયમ્ ॥ ૩૦॥
લલિતાં પદશોભિનૂપુરોદ્યત્કળનાદામૃતશીતળીકૃતાશામ્ ।
કળહંસસમાદૃતાં ગતિં  તે કલયે ચેતસિ મુક્તિગેહગેઽહમ્ ॥ ૩૧॥
મુખચન્દ્રવિનિર્ગતાં સ્મિતાર્દ્રામઘહન્ત્રીમમૃતોપમાં ગિરં તે ।
સુખદાં શ‍ૃણવાન્યહં વિહાતું નિખિલાર્તિં  લસિતાઙ્ગિ  મુક્તિગેહે ॥ ૩૨॥
નતમોહતમોપહે નિજાનાં હિતદે હે હતદેવવૈરિદેહે ।
અતિશોભિતગાત્રિ મુક્તિગેહે સદયં મામવલોકયાનુવેલમ્ ॥ ૩૩॥
ચિકુરાદિપદાન્તમમ્બ ચેતોમુકુરાન્તઃ સતતં દિદૃક્ષુમનમ્ ।
અગરાજસુતે શિવે ત્વમાપન્નિકરાન્મામવ મુક્તિગેહસંસ્થે ॥ ૩૪॥
મન્મથારિદયિતે દયાનિધે સન્મનઃકુમુદવૃન્દચન્દ્રિકા ।
કલ્મષાવલિમુમે હરાશુ મે ચિન્મયિ ત્વમયિ મુક્તિગેહગે ॥ ૩૫॥
મુક્તિ મન્દિરગતે ત્મજે ભક્તલોકકમનીયવિગ્રહે ।

મુક્તિદાયિનિ ભવાનિ દેહિ મે ભક્તિમેવ તત્ર પાદપદ્મયોઃ ॥ ૩૬॥
મૃત્યુતાપહરણામૃતં નૃણામત્યુદારમયિ તે પદામ્બુજમ્ ।
નૃત્યતાદિહ મદીયમાનસે નિત્યદા જનનિ મુક્તિગેહગે ॥ ૩૭॥
ભુવનમઙ્ગલદીપસમુજ્જ્વલે  ભવાવષાનલદગ્ધામમં જનમ્ ।
તવ કૃપામૃતવૃષ્ટિભિરઞ્જસા ભવતિ જીવય મુક્તિપુરસ્થિતે ॥ ૩૮॥
ગદસમૂહમપોહિતમમ્બ ત પદસરોજરજોનિચય મુદા ।
વિતર મુક્તિનિકેતગતે જવાદિતરદદ્ય ન મે શરણં શિવે ॥ ૩૯॥
દુરિતવારિધિસન્તરણાય તે ચરિતકીર્તનપોતમુપાશ્રિતમ્ ।
સ્ફુરિતમુક્તિનિકેતનસઙ્ગતે  ત્વરિતમેનમુમે પરિપાહિ મામ્ ॥ ૪૦॥
મલયજાલસિતં શુભદં ત્વિષાં નિલયમમ્બ તવાનનપઙ્કજમ્ ।
સુલલિતં નિયતં હૃદિ ભાવયે વિલસિતે વરમુક્તિનિકેતને ॥ ૪૧॥
જનિમૃત્યુવિનાશિનિ પાદજુષાં  મુનિસત્તમસન્નુતસચ્ચરિતે ।
મનસઃ સ્થિતિરસ્તુ મમાવિરતં જનનિ ત્વયિ મુક્તિનિકેતગતે ॥ ૪૨॥
ઉરરીકૃતભક્તજને શિવદ ગિરિરાજસુતે મમ ગારિ શિવે
કુરુ રોગવિનાશનમાશુ શિવે ગુરુરાગિણિ મુક્તિનિકેતગતે ॥ ૪૩॥
વરમાલ્યસમુજ્જ્વલમુક્તિપુરે સુરમાનવમાનિતપાદયુગે ।
હરમાનસમાનસમાધિહરે હર મામકમામયમાશુ શિવે ॥ ૪૪॥
ઇભગામિનિ કામિનિ કામરિપોઃ શુભદાયિનિ દાનવનાશિનિ મામ્ ।
પરિપાહિ કૃપામૃતવારિનિધે પરમેશ્વરિ મુક્તિનિકેતગતે ॥ ૪૫॥
ઉદારરૂપે હિતદાનશીલે પદારવિન્દે પરચિન્મયે તે ।
મુદા રમેણાઙ્કધરાનુરક્તે સદા રમે મુક્તિપુરાધિનાથે ॥ ૪૬॥
સરાગયોસ્તે પદયોર્મહાજના નિરાગસઃ સન્તિ પરાગસેવયા ।
સરોગમેનં પરિપાહિ માં શિવે સુરાગવન્મુક્તિપુરે વિરાજિતે ॥ ૪૭॥
સુખાવહં નિત્યમઘાપહં શુભં મુખામ્બુજં દેવિ પદામ્બુજઞ્ચ તે ।
સુખેષુ દુઃખેષુ મદીયમાનસે ચકાસ્તુ મુક્તિસ્થલસંસ્થિતે શિવે ॥ ૪૮॥
પ્રસીદ વિશ્વેશિ રમેશમાયે પ્રસીદ શશ્વત્ પરમેશજાયે ।
પ્રસીદ ભક્તપ્રિયદાનશીલે પ્રસીદ મુક્તિસ્થલવાસલોલે ॥ ૪૯॥

નમોઽસ્તુ કારુણ્યપયોનિધે તે નમોઽસ્તુ તારુણ્યમનોહરે તે ।
નમોઽસ્તુ મૃત્યુઞ્જયવલ્લભે તે નમોઽસ્તુ મુક્તિસ્થલસઙ્ગતે  તે ॥ ૫૦॥
નમો નમઃ પર્વતકન્યકાયૈ નમો નમઃ શર્વવરપ્રિયાયૈ ।
નમો નમો મુક્તિસુખપ્રદાયૈ નમો નમો મુક્તિપુરસ્થિતાયૈ ॥ ૫૧॥
માતઃ સ્તવં પઠતિ મઙ્ગલદં  ય એતં

પ્રાતઃ પ્રબુદ્ધય ભવતીમનુચિન્ત્ય નિત્યમ્ ।
પ્રીતઃ સ મુક્તિપુરવાસિનિ ભક્તિયુક્તો

યાતિ ક્ષણેન તવ પાદસરોજમેવ ॥ ૫૨॥
(This is a Stotra in praise of the

goddess MuktipurA. Muktipura seems to be the

sanskritised form of MUkkutala, a famous Mukkola

temple in Malabar.)

ઇતિ મુક્તિપુરસ્થદેવીસ્તોત્રં સમ્પૂર્ણમ્ ।

